
Аннотация: Бул макалада кыргыз элинин улуу мурасы болгон «Манас» эпо-
сундагы ат үстүндө ойнолуучу элдик ат чабыш, жамбы атыш, эр эңиш жана эр 
сайыш оюндарынын кыргыз элинин жашоосундагы жай турмушта жана согуш 
учурундагы маанисин чечмелеп берүүгө аракеттендик. Кыргыз жигиттери бул 
оюндарды аш-тойлордо жөн гана оюн катары кызыкчылык же шаңдануу үчүн ой-
нобостон алар, тынч жашоодо ат үстүндө ойноп эс алуу менен бирге элди, жер-
ди коргоого машыгып, жоокердик турмушта сырткы душмандарга каршы дайым 
даяр турушкан. «Манас» эпосундагы ат жалында ойнолгон оюндардын элдин ке-
лечек турмушундагы маани-маңызына илимий негизде анализдөөгө аракет жа-
салды. 

Түйүндүү сөздөр: элдик оюндар, эр жигит, ат оюндары, ат чабыш, эр сайыш, 
эр эңиш, жамбы атуу, көк бөрү.

Аннотация: В данной статье были раскрыты значения конно-спортивных 
игр, таких как: «ат чабыш», «жамбы атыш», «эр эңиш» и «эр сайыш» (скачки, со-
стязания в стрельбе, бой всадников на пиках, состязание всадников, состоящее 
в сталкивании друг-друга с коня и выбивании из седла) в мирной жизни и в во-
енное время, описанных в великом наследии кыргызского народа эпосе «Манас». 
Кыргызские воины, проводили эти игры  на праздниках и мероприятиях не только 
ради  развлечения и веселья, но и вместе с тем, воспитывали стойкость в оборо-
не своего народа и родной земли, своими тренировками закаляли свой боевой дух. 
Также была предпринята попытка на примере эпоса научно проанализировать 
перспективы и значение эпоса «Манас»  в народных играх.  

Ключевые слова: народные игры, воин, конно-спортивные игры, «ат чабыш», 
«эр сайыш», «эр эңиш», «жамбы атуу», «көкбөрү». 

Annotation: In this article, the values of equestrian sports games such as "at 
chabysh", "atyash jambs", "er eish" and "er saiysh" (jumps, shooting competitions, riders 
on peaks, riders competition, consisting of colliding with each other from the horse and 

knocking out of the saddle) in peaceful life and in wartime, described in the great legacy 
of the Kyrgyz people epos "Manas". Kyrgyz warriors, conducted these games at festivals 
and events not only for fun and fun, but at the same time, brought up the fortitude in the 
defense of their people and native land, trained their morale with their training Also, an 
attempt was made, using the example of the epic, to scientifically analyze the perspectives 
and significance of the Manas epic in folk games..

Keywords: folk games, a warrior, equestrian sports games, "at chabysh", "er sayysh", 
"er enish", "zhamby atuu", "kokboru".

Кыргыз адабиятынын фольклор таануу тармагын-
да бүгүнкү күнгө чейин изилденип келген жана мындан 
ары да иликтөөнү талап кылган «Манас» эпосундагы 
күнүбүздүн актуалдуу темаларынын бири – көчмөндөр 
маданияты. Көчмөндөр маданиятынын ички мазмунун 
элдин каада-салты, үрп-адаты, ой жүгүртүүсү, ишеним-
түшүнүгү сыяктуу калктын жалпы жашоо-тиричилиги-
не байланыштуу компоненттер түзөөрү анык. Ал эми 
каада-салттын эң маанилүү бутагы катары элдик (улут-
тук) оюндар деп ишенимдүү айта алабыз. 

Бир жерден экинчи жерге көчүп-конуп, мал чар-
бачылыгы менен күн өткөргөн кыргыз элинин өткөн 
турмушун жылкысыз (атсыз) элестетүү мүмкүн эмес. 
Ат – кыргыздардын жесе тамагы, көчсө унаасы, согуш-
са жолдошу, чапса байгеси болуп келген. Ошондуктан, 
кыргыз элинде: «Ат – адамдын канаты», «Ат жалын-
да казан ас», «Ат сыйлаган жөө калбайт» деген фило-
софиялуу мааниси терең маанилүү сөздөр айтылып 
калган. Ат үстүндө эркин ойноп, көчүп-конуп жүрүүгө 
машыккан кыргыз эли өзүнүн улуттук өзгөчөлүгүнө, 
турмуш шарттарына жараша ар кандай кыймылдуу ат 
оюндарын өздөштүрүп алышкан. Атап айтсак «Манас» 
эпосунда: ат (тай, кунан) чабыш, эр сайыш, эр эңиш, 
жамбы атуу, көкбөрү ж.б. оюндарды белгилөөгө болот. 
Бул ат оюндардын кээ бирлери бүгүнкү күндө да сак-
талып, кыргыз элинин турмушунда дагы деле актив-
дүү ойнолуп келет. Күнүбүздө “Дүйнөлүк көчмөндөр 
оюндары” деп аталган маданий иш-чаранын жана 
анын алкагында кыргыз элинин жашоо маданияты 
менен тыгыз байланышкан ат оюндарынын да кай-
ра жанданып, дүйнөгө таанытылып жатышы көчмөн 
кыргыз элинин тарых жана маданиятка, “Манас” эпо-
су сыяктуу руханий улуу мурастарга болгон тереӊ таа-
зими катары түшүндүрүлөт. Теманын актуалдуулугу 
мына ушунда. 

“Манас” эпосунда активдүү ойнолгон ат оюнда-
рын атап айтсак: көк бөрү, эр эңиш, ат чабыш (кээде 
ат жарыш деп да айтылат), эр сайыш, жамбы атыш ж.б. 
Эпостогу ат оюндары бири-бирине карама-каршы эки 
башка мезгилде ойнолгон жана душман босогодо ка-
мап, бирде басып алып, бирде багынып берген баа-
тырдык доордогу бул оюндардын ар биринин элдин 
жашоосундагы орду жана аткарган функциясы чексиз 
экени чындык. Илимий изилдөө учурунда жогоруда 
саналган ат үстүндө ойнолуучу оюндардын ар бири-
не токтолуп жатып классик манасчылар Сагынбай 
Орозбаков (С.О.), Молдобасан Мусулманкулов (М.М.) 
жана Багыш Сазановдордун (Б.С.) варианттарында бул 
оюндар канчанчы том, кайсы беттерде кездешерин да 
көрсөтүүнү пайдалуу деп таптык. Бул оюндар туура-
луу кызыккан изилдөөчүлөргө мындай текстология-
лык көрсөткүч иш учурунда сюжетти же мисалдарды 
тексттен издеп табууда бир кыйла оңойлук туудурат 
деген ишенимдебиз. Эпостогу ат оюндарынын ойно-

луш мезгили жана максатына карап төмөндөгүдөй 
классификациялоого болот.

Согуштук, аскердик өнөрдү камтыган ат оюн-
дары: жаа тартыш, саадак атуу, эр сайыш, эр эңиш ж.б. 
оюндар. 

Көңүл ачуу, машыгуу иретинде ойнолгон ат 
оюндары: ат (тай, кунан) чабыш, жамбы атыш, көк 
бөрү (улак тартыш) ж.б.

Биринчи, согуштук өнөрдү камтыган ат оюндары-
нын сюжеттик-текстологиялык көрсөткүчүн беребиз. 
Мисалы:

жаа тартмай: С. О. – [1995, II: 333, 349, 350, 353; 
1995, III: 140, 171, 177; 1997, IV: 43, 156, 190, 307, 309; 
2006, V: 156, 173, 325; 2006, VI: 217, 602; 2014, VI-VII: 
30, 275; 2014, VIII-IX: 197, 263, 266, 356, 431, 448, 456, 
512, 517, 603, 621, 666] - беттерде кездешет.Ок жаадыр-
ды жаа тартып (353). М. М. – [2017: 58, 82, 90, 142, 162, 
481, 487, 519, 520, 521, 634]. Тамашага жамбы атып, 
Маш ойношуп жаа тартып (58). Б. С. – [2017: 10, 301, 
302, 393, 564, 568, 572, 633]. Жамгырдай кылып жаа тар-
тып (301).

саадак атуу: С. О. – [2006, VI: 602; 2014, VI-VII: 
117]. Балбандар саадак чоюшуп, Несаана саадак аты-
шып (117). Б. С. – [2017: 393]. Саадак атып, жаа тар-
тып(393).

эр сайыш: С. О. – [1995, III: 97-106; 1997, IV: 181-
182, 285; 2006, V: 153, 163, 541; 2014, VIII-IX: 34, 58, 130, 
133, 153-167, 171, 186, 509, 513, 516, 581]. Туулганын 
этек жагынан, Туйгунуң найза салганы (166). М. М. – 
[2017: 143, 144, 152-153, 159, 182, 402].Балбан күрөш, эр 
сайыш (402). Б. С. – [2017: 61-62, 514-515, 640]. Канкор 
менен кыз Сайкал,Күндөп-түндөп сайышып (640).

эр эңиш: С. О. – [1995, I: 303; 1995, III: 110; 2014, 
VI-VII: 246, 258, 278; 2014, VIII-IX: 28, 33, 59, 167-168, 
509]. Алар эңиш салсын деп, Чабандеси жеңсин деп (167). 
М. М. – [2017: 266, 467]. Эр эңишке эр барды, Эң көпчүлүк 
эл барды (266).

Экинчи, көңүл ачуу, машыгуу иретинде ойнолгон 
ат оюндарынын текстологиялык көрсөткүчү:

ат (тай, кунан) чабыш: С. О. [1995, I: 162-165, 275; 
1995, III: 96, 110-111; 1997, IV: 81; 2006, V: 541; 2006, 
VI: 436-440, 578-585, 607-608; 2014, VI-VII: 106, 117, 
283; 2014, VIII-IX: 24, 103-110, 169-177, 197, 519]. Коюу 
чаңы бөлүнүп, Суук-Дөбөнүн оюнан, Ат сүрөөчү көрүнүп, 
Ат бубагы баары буу, Айгайлаган ызы-чуу (175). М.М. – 
[2017: 58, 161, 183, 188, 195, 226, 245, 266, 327, 402, 411, 
436, 480, 663, 686]. Ат, кунанын чаптырып, Айгайлашып 
сүрөшүп (266).

жамбы атуу: С. О. – [2014, VI-VII: 278; 2014, VIII-
IX: 59, 112-121, 154, 508, 513, 517]. Жамбы байлап аты-
шып (278). М. М. – [2017: 58, 161, 166, 188, 226, 245, 266, 
326, 327, 402, 411, 431]. Көктөн жамбы аттырып (326). 

көк бөрү (улак тартыш): С. О. – [2006, V: 541; 
2014, VI-VII: 106, 117, 147, 258, 278]. Көк бөрүнү тарты-

шып, Көп аңгеме артышып (147). М. М. – [2017: 57, 152, 
155, 161, 226, 245, 324, 326, 327, 336, 352, 402, 411, 431, 
436, 470,480, 482, 487, 663, 685, 686, 689]. Ак келтесин 
артынып, Көк бөрүсүн тарттырып (324).

Мында биз эпосто кездешкен ат оюндарын шарт-
туу түрдө гана түшүнүктүү болсун үчүн эки топко бө-
лүп карадык. Негизгиси эки топтун оюндары, жалпы 
эле ат жалында ойнолгон оюндардын баары тең жай 
турмушта эр жигиттерди машыктырып, денесин чы-
ңаса, эл башына түн түшкөн согуш учурунда эр аза-
маттарды тажрыйбалуу адис катары жеңишке жети-
шүүсүнө жардам берген. Демек, эки топтун оюндары 
бири-бири менен маани-мазмун, функциясы, макса-
ты жагынан айкалышып турат. Ат оюндарынын дээр-
лик бардыгынын эрежелери жана ички мазмуну со-
гуштук ыкмаларды камтып турат. 

Ар бир оюндун өз эрежелери бар. Мисалы, эр са-
йыштын эрежелери: оюн жекеме-жеке ойнолот. Эки 
тараптан эки адам чыгат, кыз же эркек болушу маани-
лүү эмес. Оюнчулардын башында туулга, сырт  кийим-
дери жана ат жабдыктары ок өтпөгөн, найза тешпеген 
калың, бекем кайыштан же металлдан болушу оюнчу-
нун өз коопсуздугу үчүн пайдалуу. Бири-бирине ка-
рама-каршы чыккан эки оюнчунун оң колунда найза, 
сол колунда тизгин менен коргонуу үчүн калкан кар-
малат. Алгач экөө эки тараптан ар бири өзү үйрөнүп, 
көнгөн ыкмасына  жараша атаандашын кантип өлтү-
рүү же аттан оодаруу боюнча ой жүгүртөт, бири-бирин 
мээлешет, андан соң экөө бир убакытта бири-бирин 
көздөй найзаларын сунуп, ат коюшат[1]. 

 Калмак ээр кашы – деп, 
 Как жүрөктүн башы – деп, 
 Алтын ээр чети – деп, 
 Айбалка төштүн бети – деп, 
 Өлчөдү Манас акыры[2].

Чаап келип жолугушкан жерден бири-бирине най-
за коюп өтүшөт. Найзасы түшүп калганда кээде кылыч 
менен же чокмор менен чабышуу да болуп кетет. Би-
рок найзадан башка курал менен чабышуу оюндун 
шартына туура келбейт. Өз күчүнө ишенген, мыкты 
машыккан, согуштук тактиканы жакшы өздөштүр-
гөн, жашы жеткен, билеги күчтүү эр жүрөк баатырлар 
улуунун же аскер башчысынын уруксаты менен оюн-
га чыккан. Анткени өтө олуттуу бул оюнда көз ачып-
жумгуча өлүп калуу коркунучу турган. Согуш учурун-
дагы эр сайышта өлгөндөрдү кыргыздар баатырларча 
шейит кетти деп урматташкан. Мына ушундай өзгө-
чөлүгү менен бул оюн чыныгы баатыр, намыска жа-
ралган эр жигиттердин оюну болуп саналат. 

Кайсы гана ат оюну болбосун, жеңишке жетүүнүн 
сыры – бул, туура ат тандап минүү. Ат багып, ат менен 
кошо өсүп, ат оюндарын мыкты өздөштүргөн кыр-
гыз жигиттери, ар бир ат үстүндө ойнолгон оюндар-
дын кандай ойнолушуна, абалына, эрежесине жараша 
аттарды сындан өткөрүп, ылайыктуу ат тандап ми-
нишкен. Оюндун ойнолуш шарттарына жараша туура 
көлүк тандап минүү атаандашын багынтууда чоң маа-
ниге ээ болгон. Анткени, оюнчу менен анын минген 

аты экөө бир команданы түзүп жана алар ийгиликке 
жетиш үчүн бири-бирине өйдөдө өбөк, ийилсе жөлөк 
болушкан. Көкөтөйдүн ашында Манас Коңурбай ме-
нен сайышка түшөрдө Аккула жарышка айдалып жи-
берилгендиктен Кошой Манаска атайын кыдырып, ар 
бир атты сынап жатып баатырга ылайыктуу ат тандап 
берет. 

Ат үстүндө түрдүү оюндарды ойноо менен кыргыз 
жигиттери өздөрүн ошол жоокердик заманда алдыда 
боло турган согушка, душман камап кирсе элин кор-
гоп, душмандын мизин кайтарууга, таамай мээлөөгө 
машыктырышкан. Оюн учурунда оюнчулар мерген-
чиликке, сергектикке, кылдаттыкка үйрөнүшкөн. Ат 
жалында ойнолгон оюндарда эр жүрөктүүлүк, тай-
манбастык, күчтүүлүк, дал мээлөө талап кылынган. 
Бул оюндарга катышууну каалагандар үчүн айрыкча, 
жаш өзгөчөлүгүнө жана согуштук машыгуу тажрыйба-
сына чоң маани берилген. Мисалы эр сайышка жашы 
жете элек, балтыр эти толо элек, же болбосо үй-бүлө 
күтүп, балалуу боло элек жаш балдар, өспүрүмдөр чы-
гарылган эмес. Каалаган учурда эр сайышка чыгууга 
жолдомо алыш үчүн жигиттер жөнөкөй тынч жашоодо 
аңчылыкка чыгып, ар кандай мелдештерди уюштуру-
шуп машыгышкан, өз ара эл ичиндеги чакан тойлордо 
оюнга чыгып өздөрүн көрсөтүшкөн, элдин сынынан 
өтүшкөн. Замандын талабына ылайык эр жүрөк, тай-
манбас, чыдамдуу, күчтүү баатырлардын катарына 
кошулуу үчүн эс тарткандан эле атка минип, машык-
кан жигиттер бир жагынан өз ден-соолугун чыңаса, 
экинчиден элин, жерин коргоого үйрөнүшкөн. Бул ма-
шыгуулар, кезеги келгенде өзүн, элин коргоосу үчүн, 
душманын жеңип, согуштук курал-жарактарды ыктуу 
колдоно билиши, эр сайышка чыгып намысты сактап 
калуусу үчүн өзгөчө мааниге ээ болгон. Ошентип эл 
сынынан өткөн жигиттер эр жигит деген наамга та-
тыктуу болуп, эл алар менен сыймыктанган жана алар 
бизди коргойт деген ишенимдери арткан. Натыйжада, 
элдин баскынчы душмандарга туруштук берүү түшү-
нүктөрү өрчүп, аң-сезиминде жай, ырахаттуу жашоо 
үчүн шарт түзүлгөнүн сезишкен. Тактап айтканда жө-
нөкөй жашоодо, мелдештерде эр сайыш, эңиш, жам-
бы атуу же болбосо балбан күрөшкө чыгып жеңишке 
жеткен эр жүрөк жигиттер, сырткы душмандардан 
да коргой алат деген ишеними арткан. Буга «Манас» 
эпосундагы Манас, Кошой, Алмамбет, Бакай, Сыргак, 
Серек, Чубак ж.б. сыяктуу баатырлардын эл ичинде 
да душмандын алдында да көрсөткөн баатырдык иш-
аракеттери толук далил боло алат. 

